
HUDUDLARGA XORIJIY INVESTITSIYALARNI JALB ETISHDA RAQAMLI 

INFRATUZILMANING O‘RNI 

 

Zokirov Sardor To‘lqin o‘g‘li 

Toshkent davlat  

iqtisodiyot universiteti  

mustaqil izlanuvchisi  

Annotatsiya. Mazkur maqolada hududlarga xorijiy investitsiyalarni jalb etishda raqamli 

infratuzilmaning o‘rni tadqiq etilgan. Raqamli infratuzilmaning hududlarning investitsion 

jozibadorligini shakllantirishdagi iqtisodiy ahamiyati, xususan, internet va telekommunikatsiya 

tarmoqlari, raqamli davlat xizmatlari, ma’lumotlarni uzatish tizimlari hamda raqamli 

platformalarning investorlar qarorlariga ta’siri yoritilgan. Shuningdek, raqamli infratuzilmaning 

investitsiya jarayonlarida axborot almashinuvi tezligini oshirish, tranzaksiya xarajatlarini 

kamaytirish, boshqaruv jarayonlarini soddalashtirish va investorlar uchun qulay biznes muhitini 

shakllantirishdagi imkoniyatlari asoslangan. Hududlar o‘rtasidagi raqamli tafovutlarni 

qisqartirish va infratuzilmaviy imkoniyatlarni kengaytirish xorijiy kapital oqimini oshirishning 

muhim sharti sifatida baholangan. 

Kalit so‘zlar: raqamli infratuzilma, xorijiy investitsiyalar, hudud, investitsion jozibadorlik, 

raqamli iqtisodiyot, telekommunikatsiya, internet, raqamli xizmatlar, investitsion muhit, raqamli 

transformatsiya. 

 

РОЛЬ ЦИФРОВОЙ ИНФРАСТРУКТУРЫ В ПРИВЛЕЧЕНИИ ИНОСТРАННЫХ 

ИНВЕСТИЦИЙ В РЕГИОНЫ 

 

Зокиров Сардор Тулкин угли 

Независимый соискатель  

Ташкентского государственного  

экономического университета 

Аннотация. В статье исследуется роль цифровой инфраструктуры в привлечении 

иностранных инвестиций в регионы. Раскрыто экономическое значение цифровой 

инфраструктуры в формировании инвестиционной привлекательности регионов, в 

частности влияние интернет- и телекоммуникационных сетей, цифровых 

государственных услуг, систем передачи данных и цифровых платформ на 

инвестиционные решения. Также обоснованы возможности цифровой инфраструктуры в 

ускорении информационного обмена в инвестиционных процессах, снижении 

транзакционных издержек, упрощении управленческих процедур и формировании 

благоприятной бизнес-среды для инвесторов. Сокращение цифрового разрыва между 

регионами и расширение инфраструктурных возможностей рассматриваются как 

важные условия увеличения притока иностранного капитала. 

Ключевые слова: цифровая инфраструктура, иностранные инвестиции, регион, 

инвестиционная привлекательность, цифровая экономика, телекоммуникации, интернет, 

цифровые услуги, инвестиционная среда, цифровая трансформация. 

 

THE ROLE OF DIGITAL INFRASTRUCTURE IN ATTRACTING FOREIGN 

INVESTMENT TO REGIONS 

 

Zokirov Sardor Tulkin ugli 

Independent Researcher at  

Tashkent State  

University of Economics 

Abstract. This article examines the role of digital infrastructure in attracting foreign 

investment to regions. It highlights the economic significance of digital infrastructure in shaping 

regional investment attractiveness, particularly the impact of internet and telecommunication 

networks, digital public services, data transmission systems, and digital platforms on investment 

decisions. The article also substantiates the potential of digital infrastructure to accelerate 

information exchange in investment processes, reduce transaction costs, simplify administrative 

procedures, and create a favorable business environment for investors. Reducing the digital divide 

between regions and expanding infrastructure capacities are considered important conditions for 

increasing foreign capital inflows. 

Keywords: digital infrastructure, foreign investment, region, investment attractiveness, 

digital economy, telecommunications, internet, digital services, investment environment, digital 

transformation. 

 

Kirish.  

Hududlarga xorijiy investitsiyalarni jalb etish mamlakat iqtisodiyotida ishlab chiqarish 

quvvatlarini kengaytirish, yangi texnologiyalarni o‘zlashtirish, ish o‘rinlarini yaratish va 

hududlarning iqtisodiy salohiyatidan samarali foydalanishning muhim omillaridan biridir. Xorijiy 

investorning hududni tanlash qarorida bozor sig‘imi, xomashyo va mehnat resurslari bilan 

ta’minlanganlik, institutsional muhit bilan bir qatorda infratuzilmaning rivojlanganlik darajasi 

ham muhim ahamiyat kasb etadi. Ayniqsa, raqamli iqtisodiyotning jadal rivojlanishi sharoitida 

raqamli infratuzilma hududlarning investitsion jozibadorligini belgilovchi yangi omil sifatida 

shakllanmoqda. 

Raqamli infratuzilma keng polosali internet, mobil aloqa tarmoqlari, ma’lumotlarni uzatish 

tizimlari, bulutli texnologiyalar, ma’lumotlar markazlari va raqamli davlat xizmatlarini o‘z ichiga 

oladi. Mazkur infratuzilmaning rivojlanganligi xorijiy investorlarning axborotdan tezkor 

foydalanishi, biznes jarayonlarini masofadan boshqarishi, elektron xizmatlardan foydalanishi 

hamda hududdagi hamkorlar bilan samarali aloqalarni yo‘lga qo‘yish imkoniyatlarini 

kengaytiradi. Shu bilan birga, raqamli infratuzilma investitsiya loyihalarini amalga oshirishda vaqt 

va tranzaksiya xarajatlarini kamaytirib, boshqaruv jarayonlarining tezkorligi va shaffofligini 

oshiradi. 

Hududlar o‘rtasidagi raqamli infratuzilma tafovutlari esa xorijiy investitsiyalarni 

taqsimlashda qo‘shimcha nomutanosibliklarni yuzaga keltirishi mumkin. Raqamli imkoniyatlari 

rivojlangan hududlar texnologik va yuqori qo‘shilgan qiymatli loyihalar uchun ko‘proq jozibador 

bo‘lsa, raqamli infratuzilmasi yetarli bo‘lmagan hududlarda investorlar uchun qo‘shimcha 

xarajatlar va operatsion risklar shakllanadi. Shu sababli raqamli infratuzilmani rivojlantirish 

hududiy investitsiya siyosatining tarkibiy yo‘nalishlaridan biri sifatida qaralishi lozim. Mazkur 

maqolada hududlarga xorijiy investitsiyalarni jalb etishda raqamli infratuzilmaning o‘rni, uning 

investorlar qarorlariga ta’siri hamda hududlarning investitsion jozibadorligini oshirishdagi 

iqtisodiy ahamiyati yoritiladi. 

Raqamli infratuzilmaning rivojlanishi zamonaviy iqtisodiyotning muhim tarkibiy 

qismi bo‘lib, hududlarning investitsiyaviy jozibadorligini shakllantirishda tobora katta 

ahamiyat kasb etmoqda. Internet tarmoqlarining kengayishi, axborot-

kommunikatsiya xizmatlarining rivojlanishi va raqamli texnologiyalardan 

foydalanish imkoniyatlarining ortishi investorlar uchun hududda biznes yuritish sharoitlarini 

yaxshilaydi. Ayniqsa, xorijiy investorlar uchun tezkor axborot almashinuvi, elektron 

xizmatlardan foydalanish, masofaviy boshqaruv va raqamli to‘lov tizimlarining 

mavjudligi investitsiya loyihalarini amalga oshirish samaradorligini oshiruvchi omillar 

hisoblanadi. 

 

Tahlil va natijalar.  

2018–2025-yillar davomida O‘zbekistonda raqamli infratuzilmaning asosiy 

ko‘rsatkichlarida izchil ijobiy dinamika kuzatilgan. Internet tarmog‘iga ulangan abonentlar 

soni va 100 aholiga to‘g‘ri keladigan abonentlar ko‘rsatkichi muntazam ravishda oshgan. Shu 

bilan birga, axborot va aloqa xizmatlari hajmining sezilarli darajada kengayishi raqamli 

iqtisodiyotning rivojlanayotganini ko‘rsatadi. Mazkur jarayon xorijiy investitsiyalar hajmining 

o‘sishi bilan bir davrga to‘g‘ri kelayotgani raqamli infratuzilma va investitsion faollik 

o‘rtasidagi bog‘liqlikni o‘rganish zaruratini yuzaga keltiradi. 

1-jadval 

O‘zbekistonda raqamli infratuzilmaning rivojlanish dinamikasi, 2018–2025-yillar48 

Yil 

Internet 

tarmog‘iga 

ulangan 

abonentlar, mingta 

100 aholiga to‘g‘ri 

keladigan internet 

abonentlari 

Axborot va aloqa 

xizmatlari hajmi, 

mlrd so‘m 

Xorijiy 

investitsiya va 

kreditlar, mlrd 

so‘m 

2018 13 321,7 40,4 11 874,7 30 154,8 

2019 16 386,2 48,8 12 507,4 85 437,2 

2020 19 981,0 58,4 15 861,1 89 758,8 

2021 22 987,2 65,8 20 353,8 101 371,2 

2022 26 723,6 75,0 27 938,0 113 864,3 

2023 30 061,0 82,6 39 734,2 201 692,1 

2024 32 138,7 86,5 56 865,2 351 846,5 

2025 36 195,1 94,7 79 485,5 433 881,8 

Jadval ma’lumotlariga ko‘ra, 2018–2025-yillarda internet tarmog‘iga ulangan abonentlar 

soni 13 321,7 mingtadan 36 195,1 mingtagacha oshgan. Bu qariyb 2,7 baravar o‘sishni anglatadi. 

Ayniqsa, 2020-yildan keyingi davrda internetdan foydalanish ko‘lami tez kengaygan. Internet 

abonentlari sonining bunday o‘sishi aholining, tadbirkorlik subyektlarining va investorlarning 

raqamli xizmatlardan foydalanish imkoniyatlari sezilarli darajada kengayganini ko‘rsatadi. 

100 aholiga to‘g‘ri keladigan internet abonentlari soni ham izchil oshib, 2018-yildagi 40,4 

tadan 2025-yilda 94,7 tagacha yetgan. Ya’ni, mazkur ko‘rsatkich 54,3 birlikka oshgan. Bu raqamli 

qamrov darajasining yuqorilayotganidan dalolat beradi. Investor nuqtayi nazaridan bunday 

tendensiya hududda raqamli xizmatlar uchun bozor shakllanayotganini va aholining zamonaviy 

texnologiyalardan foydalanish imkoniyatlari kengayayotganini anglatadi. 

Axborot va aloqa xizmatlari hajmida yanada yuqori o‘sish kuzatilgan. 2018-yildagi 11 874,7 

mlrd so‘mdan 2025-yilda 79 485,5 mlrd so‘mgacha oshgan mazkur ko‘rsatkich qariyb 6,7 baravar 

ko‘paygan. Ayniqsa, 2022–2025-yillarda xizmatlar hajmi jadal o‘sib, 27 938,0 mlrd so‘mdan 79 

485,5 mlrd so‘mgacha yetgan. Bu raqamli xizmatlarga bo‘lgan talab va iqtisodiyotning axborot-

kommunikatsiya texnologiyalariga bog‘liqligi ortib borayotganini ko‘rsatadi. 

Shu bilan birga, xorijiy investitsiya va kreditlar hajmi ham keskin o‘sgan. 2018-yildagi 30 

154,8 mlrd so‘mdan 2025-yilda 433 881,8 mlrd so‘mgacha yetgan ushbu ko‘rsatkich qariyb 14,4 

baravar oshgan. Eng yuqori o‘sish 2023–2025-yillarda qayd etilgan: 2023-yilda 201 692,1 mlrd 

so‘m, 2024-yilda 351 846,5 mlrd so‘m va 2025-yilda 433 881,8 mlrd so‘mni tashkil qilgan. 

Ko‘rsatkichlar dinamikasini birgalikda baholash raqamli infratuzilmaning rivojlanishi va 

xorijiy investitsiyalar oqimi o‘rtasida ijobiy bog‘liqlik mavjudligini ko‘rsatadi. Biroq jadval 

ma’lumotlari to‘g‘ridan-to‘g‘ri sabab-oqibat munosabatini isbotlamaydi. Xorijiy investitsiyalar 

o‘sishiga iqtisodiy islohotlar, bozor hajmi, infratuzilmaning boshqa turlari, soliq siyosati va 

institutsional muhit kabi omillar ham ta’sir qiladi. Shunga qaramay, raqamli infratuzilmaning 

yaxshilanishi investorlar uchun hududning biznes yuritish sharoitlarini sezilarli darajada 

qulaylashtiruvchi omil sifatida namoyon bo‘lmoqda. 

2018–2025-yillardagi dinamika O‘zbekistonda raqamli infratuzilmaning izchil 

rivojlanganini va bu jarayon investitsion faollikning oshishi bilan bir vaqtda kechganini ko‘rsatadi. 

Internet abonentlari sonining qariyb 2,7 baravar, axborot va aloqa xizmatlari hajmining 6,7 

 
48 https://stat.uz/uz/  ma’lumotlari asosida muallif tomonidan tayyorlangan. 

https://stat.uz/uz/

baravar, xorijiy investitsiya va kreditlarning esa 14,4 baravar oshishi ijobiy tendensiyadir. 

Kelgusida hududlar o‘rtasidagi raqamli tafovutni qisqartirish, yuqori tezlikdagi internet qamrovini 

kengaytirish va raqamli xizmatlar sifatini oshirish xorijiy investorlar uchun hududlarning 

jozibadorligini yanada kuchaytiradi. 

Bundan tashqari, raqamli infratuzilmani rivojlantirishni faqat internet qamrovini oshirish 

bilan cheklamasdan, bulutli texnologiyalar, ma’lumotlar markazlari, elektron davlat xizmatlari, 

raqamli to‘lov tizimlari va IT xizmatlari bilan kompleks ravishda bog‘lash maqsadga muvofiq. 

Ayniqsa, investitsion salohiyati yuqori, biroq raqamli infratuzilmasi nisbatan sust hududlarga 

ustuvor investitsiyalar yo‘naltirilishi hududlar o‘rtasidagi tafovutni kamaytiradi. Natijada raqamli 

muhitning yaxshilanishi yangi investitsiya loyihalarini jalb qilish, mavjud korxonalar faoliyatini 

kengaytirish va hududlarning xalqaro investitsiya bozoridagi raqobatbardoshligini oshirish uchun 

mustahkam asos yaratadi. 

2-jadval 

Hududlarga xorijiy investitsiyalarni jalb etishda raqamli infratuzilmani baholash 

ko‘rsatkichlari49 

№ Ko‘rsatkich 
O‘lchov 

birligi 

Investitsion 

jozibadorlikka 

ta’siri 

Baholash 

yo‘nalishi 

Tavsiya 

etiladigan 

vazn, % 

1 

Internet tarmog‘iga 

ulangan abonentlar 

soni 

mingta Ijobiy ↑ 20 

2 

100 aholiga to‘g‘ri 

keladigan internet 

abonentlari 

birlik Ijobiy ↑ 15 

3 
Axborot va aloqa 

xizmatlari hajmi 

mlrd 

so‘m 
Ijobiy ↑ 15 

4 

Axborot va aloqa 

sohasiga 

investitsiyalar 

mlrd 

so‘m 
Ijobiy ↑ 15 

5 
Raqamli xizmatlardan 

foydalanish darajasi 
% Ijobiy ↑ 10 

6 

AKT sohasida faoliyat 

yurituvchi korxonalar 

soni 

dona Ijobiy ↑ 10 

7 
Xorijiy investitsiya va 

kreditlar hajmi 

mlrd 

so‘m 

Natijaviy 

ko‘rsatkich 
↑ 10 

8 

Xorijiy investitsiya 

ishtirokidagi 

korxonalar soni 

dona 
Natijaviy 

ko‘rsatkich 
↑ 5 

 Jami    100 

Mazkur jadval hududlarga xorijiy investitsiyalarni jalb etishda raqamli infratuzilmaning 

holatini baholash uchun zarur bo‘lgan asosiy ko‘rsatkichlar tizimini ifodalaydi. Zamonaviy 

iqtisodiyot sharoitida investorlar hududni tanlashda nafaqat tabiiy resurslar, mehnat xarajatlari va 

bozor hajmiga, balki raqamli aloqa imkoniyatlari, internet qamrovi, elektron xizmatlar va AKT 

sektorining rivojlanganlik darajasiga ham e’tibor qaratmoqda. Shu sababli raqamli infratuzilma 

hududlarning xorijiy kapital uchun raqobatbardoshligini belgilovchi muhim omillardan biriga 

aylanmoqda.  

Jadvalda eng yuqori 20 foizlik vazn internet tarmog‘iga ulangan abonentlar soniga berilgan. 

Ushbu ko‘rsatkich hududdagi raqamli ulanish imkoniyatlarining umumiy ko‘lamini ifodalaydi. 

 
49 https://stat.uz/uz/  ma’lumotlari asosida muallif tomonidan tayyorlangan. 

https://stat.uz/uz/

Abonentlar sonining ko‘pligi aholining, tadbirkorlik subyektlarining va investorlarning raqamli 

xizmatlardan foydalanish imkoniyatlari kengligini bildiradi. 100 aholiga to‘g‘ri keladigan internet 

abonentlari ko‘rsatkichiga 15 foiz vazn berilishi esa hududlar o‘rtasidagi aholi soni bo‘yicha 

farqlarni hisobga olish imkonini beradi. Shu jihatdan ushbu ikki indikator birgalikda hududning 

raqamli qamrovini yanada aniqroq baholashga xizmat qiladi. 

Axborot va aloqa xizmatlari hajmi hamda axborot va aloqa sohasiga investitsiyalarning har 

biriga 15 foizdan vazn ajratilgan. Birinchi ko‘rsatkich hududda raqamli xizmatlar bozorining 

rivojlanganlik darajasini, ikkinchisi esa ushbu sohaning moddiy-texnik bazasiga yo‘naltirilayotgan 

kapital miqdorini aks ettiradi. Investitsiyalarning ko‘payishi yangi telekommunikatsiya 

tarmoqlari, ma’lumotlarni uzatish tizimlari va zamonaviy raqamli xizmatlarning rivojlanishi uchun 

sharoit yaratadi. Natijada investorlar uchun biznes jarayonlarini tashkil etish va boshqarish 

imkoniyatlari kengayadi. 

Raqamli xizmatlardan foydalanish darajasi 10 foiz vazn bilan baholanmoqda. Ushbu 

indikator hududda raqamli texnologiyalarning amaliy qo‘llanish ko‘lamini ko‘rsatadi. Elektron 

davlat xizmatlari, raqamli to‘lovlar, onlayn biznes xizmatlari va boshqa elektron platformalardan 

foydalanishning yuqori darajasi ma’muriy jarayonlarni tezlashtirib, investorlarning vaqt va 

tranzaksiya xarajatlarini kamaytiradi. 

AKT sohasida faoliyat yurituvchi korxonalar soniga ham 10 foiz vazn berilgan. Bu 

ko‘rsatkich hududda raqamli biznes muhiti va texnologik ekotizim shakllanganligini ifodalaydi. 

AKT korxonalarining ko‘pligi mahalliy xizmat ko‘rsatuvchilar, texnologik hamkorlar va malakali 

mutaxassislar mavjudligini anglatib, xorijiy kompaniyalar uchun qo‘shimcha qulaylik yaratadi. 

Jadvaldagi xorijiy investitsiya va kreditlar hajmi hamda xorijiy investitsiya ishtirokidagi 

korxonalar soni esa natijaviy ko‘rsatkich sifatida ajratilgan. Ularning mos ravishda 10 va 5 foizlik 

vaznlarda berilishi raqamli infratuzilmaning investitsion natijalar bilan bog‘liqligini baholash 

imkonini beradi. Bunda mazkur ikki indikatorni raqamli infratuzilmani shakllantiruvchi 

omillardan alohida ko‘rish metodik jihatdan to‘g‘ri bo‘ladi, chunki ular raqamlashtirishning 

bevosita natijasidan ko‘ra, hududning umumiy investitsion jozibadorligini ifodalovchi yakuniy 

ko‘rsatkichlar sifatida xizmat qiladi. 

Umuman, jadvalda ko‘rsatilgan vaznlar yig‘indisi 100 foizni tashkil etadi. Ushbu tizim 

asosida ko‘rsatkichlarni standartlashtirish va belgilangan vaznlarga ko‘paytirish orqali 

hududlarning raqamli infratuzilma bo‘yicha integral indeksini hisoblash mumkin. Natijada 

hududlarni raqamli infratuzilmasi yuqori, o‘rtacha yoki past darajadagi guruhlarga ajratish va har 

bir guruh uchun tegishli investitsiya siyosatini ishlab chiqish imkoniyati yuzaga keladi. 

Shu nuqtayi nazardan, raqamli infratuzilmani rivojlantirishni xorijiy investitsiyalarni jalb 

qilish siyosati bilan bevosita bog‘lash maqsadga muvofiq. Ayniqsa, internet qamrovi va raqamli 

xizmatlari nisbatan past bo‘lgan hududlarda infratuzilmaviy loyihalarga ustuvorlik berish, AKT 

korxonalarini qo‘llab-quvvatlash va elektron investitsiya xizmatlarini kengaytirish hududlarning 

xalqaro investorlar uchun jozibadorligini oshirishga xizmat qiladi. 

 

Xulosa.  

Tadqiqot natijalari shuni ko‘rsatadiki, raqamli infratuzilma hududlarga xorijiy 

investitsiyalarni jalb etishning muhim shartlaridan biriga aylanmoqda. Internet va 

telekommunikatsiya tarmoqlarining rivojlanganligi, raqamli davlat xizmatlaridan foydalanish 

imkoniyati, ma’lumotlarni tezkor uzatish va raqamli biznes jarayonlarini amalga oshirish 

imkoniyatlari investorlar uchun hududning jozibadorligini oshiradi. Ayniqsa, axborot 

texnologiyalari, elektron tijorat, moliyaviy texnologiyalar va boshqa texnologik yo‘nalishdagi 

loyihalarni joylashtirishda raqamli infratuzilmaning sifati alohida ahamiyatga ega. 

Fikrimizcha, hududlarga xorijiy investitsiyalarni jalb etish siyosatida raqamli infratuzilmani 

rivojlantirish faqat texnik tarmoqlarni kengaytirish bilan cheklanmasligi kerak. Yuqori tezlikdagi 

internet, mobil aloqa, ma’lumotlar markazlari, raqamli davlat xizmatlari va investitsion axborot 

tizimlarini yagona ekotizimga birlashtirish maqsadga muvofiq. Shuningdek, raqamli 

infratuzilmasi nisbatan past hududlarda davlat-xususiy sheriklik asosida infratuzilma loyihalarini 

moliyalashtirish, investorlar uchun raqamli xizmatlardan foydalanish imkoniyatlarini kengaytirish 

va hududlar o‘rtasidagi raqamli tafovutni qisqartirish xorijiy kapital oqimini diversifikatsiya 

qilishga xizmat qiladi. 

